
NOTA 
minn: Segretarjat Ġenerali tal-Kunsill 
lil: Kumitat tar-Rappreżentanti Permanenti/Kunsill 
Nru. dok. preċ.: 7120/17 FISC 62 ECOFIN 188 + COR 1 
Nru dok. Cion: 15817/16 FISC 241 IA 145 
Suġġett: Proposta għal Direttiva tal-Kunsill li temenda d-Direttiva 2006/112/KE dwar 

is-sistema komuni ta' taxxa fuq il-valur miżjud fir-rigward tal-applikazzjoni 
temporanja ta’ mekkaniżmu tar-reverse charge ġeneralizzat b’rabta mal-
provvisti ta’ prodotti u servizzi ’l fuq minn ċertu livell limitu 
- Approċċ ġenerali 

  

I. INTRODUZZJONI 

1. Fil-laqgħa tal-ECOFIN tas-17 ta’ Ġunju 2016, il-Kummissjoni għamlet id-dikjarazzjoni li 

ġejja li għandha tiddaħħal fil-minuti: "Il-Kummissjoni tintrabat li tippreżenta, qabel tmiem is-

sena, proposta leġislattiva li tippermetti lill-Istati Membri individwali li jidderogaw mis-

sistema komuni tat-taxxa fuq il-valur miżjud biex japplika mekkaniżmu tar-reverse charge 

ġeneralizzat għal provvisti domestiċi li jaqbżu limitu definit u li jippreservaw is-Suq Intern.". 

2. Fil-21 ta’ Diċembru 2016, il-Kummissjoni għaldaqstant adottat Proposta għal Direttiva tal-

Kunsill li temenda d-Direttiva 2006/112/KE dwar is-sistema komuni ta' taxxa fuq il-valur 

miżjud fir-rigward tal-applikazzjoni temporanja ta’ mekkaniżmu tar-reverse charge (GRCM) 

ġeneralizzat b’rabta mal-provvisti ta’ prodotti u servizzi ’l fuq minn ċertu livell limitu 

(dok. 15817/16 FISC 241).  

3. Din il-Proposta ġiet diskussa l-ewwel taħt il-Presidenza Maltija fil-laqgħa tal-Grupp ta' Ħidma 

dwar Kwistjonijiet ta' Taxxa (WPTQ) tas-26 ta’ Jannar 2017. L-ewwel test ta’ kompromess 

tħejja mill-Presidenza u ġie diskuss fil-WPTQ tat-22 ta’ Frar 2017. It-tieni test ta’ 

kompromess ġie ppreżentat u diskuss fil-WPTQ tat-8 ta’ Marzu 2017. Wara ġie aġġornat bil-

ħsieb tal-laqgħa tal-Coreper tal-15 ta’ Marzu 2017 u l-laqgħa tal-Kunsill tal-21 ta’ Marzu 

2017 (dok. 7118/17 FISC 61).  

4. Il-Presidenza ħadet nota tal-orjentazzjonijiet li taw il-Ministri kif ukoll tal-kwistjonijiet 

miftuħa li jservu ta’ bażi għal ħidma ulterjuri dwar din il-kwistjoni fil-Kunsill. 

5. Saret aktar ħidma fil-laqgħat tad-WPTQ tal-4 ta’ April u d-19 ta’ Mejju 2017. Fil-laqgħa tal-

4 ta’ April, l-Istati Membri ddiskutew kompromess ġdid ippreżentat mill-Presidenza. Fuq 

talba, fit-12 ta’ Mejju 2017 is-Servizz Legali tal-Kunsill (SLK) ħareġ opinjoni legali dwar il-

kompatibbiltà tal-proposta mat-Trattati. 

6. Fuq din il-bażi, tħejja kompromess ġdid, segwit minn diskussjoni fil-Grupp ta’ Ħidma ta’ 

Livell Għoli (HLWP) tas-6 ta’ Ġunju 2017.  

II. SITWAZZJONI ATTWALI 

7. Matul l-ewwel diskussjonijiet, xi Stati Membri appoġġaw il-prinċipju ta’ GRCM filwaqt li 

oħrajn urew xettiċiżmu, iżda kienu lesti jiddiskutu aktar. Grupp ieħor ta’ Stati Membri 

kellhom riżervi ta’ skrutinju ġenerali u/jew politiċi. 

8. Fit-testi ta’ kompromess tagħha, il-Presidenza indirizzat ċertu tħassib imsemmi mill-Istati 

Membri. Wara l-opinjoni legali maħruġa mis-SLK, ġew introdotti aktar salvagwardji u 

restrizzjonijiet, u għalhekk hija tal-fehma li l-aħħar kompromess li jinsab fid-dok. 10041/17 

huwa ġust u bbilanċjat. 

. F'dan il-kuntest, il-Presidenza tixtieq tissottolinja l-erba' elementi prinċipali tal-kompromess: 

(1) Kamp ta' applikazzjoni tad-direttiva futura 

9. Għadd żgħir ta’ Stati Membri kienu tal-fehma li l-kamp ta' applikazzjoni tal-proposta għandu 

jkopri s-servizzi u l-oġġetti kollha. Stati Membri oħra appoġġaw il-kamp ta’ applikazzjoni kif 

inhu fil-Proposta mill-Kummissjoni, jiġifieri li d-deroga tiġi applikata biss għal oġġetti u 

servizzi ta' 'il fuq minn livell limitu ta’ EUR 10 000.  

10. B’kont meħud tan-natura derogattiva tal-proposta, il-Presidenza tipproponi li żżomm il-livell 

limitu ta’ EUR 10 000 (Artikolu 199c, paragrafu 1). 

(2) Kondizzjonijiet għall-kisba ta' deroga 

11. Id-diskussjoni wriet li xi Stati Membri kienu favur kondizzjonijiet restrittivi fid-Direttiva 

filwaqt li oħrajn riedu aktar flessibbiltà jew saħansitra l-ebda kondizzjoni.  

12. Sabiex jinstab kompromess ibbilanċjat, il-Presidenza tipproponi li żżomm il-figuri tal-

proposta tal-Kummissjoni jiġifieri ta’ mill-inqas 5 punti perċentwali fuq diskrepanza tal-VAT 

medjana tal-Komunità (Artikolu 199c, paragrafu 1, ittra (a)) u 25 % ta’ frodi karusell fi ħdan 

id-diskrepanza totali tal-VAT (Artikolu 199c, paragrafu 1, ittra (b)). Barra minn hekk, il-

kondizzjoni li l-Istat Membru għandu jistabbilixxi li miżuri ta’ kontroll oħrajn minbarra d-

deroga mhumiex biżżejjed biex tiġi miġġielda l-frodi karusell fit-territorju tiegħu, inżammet 

ukoll (l-Artikolu 199c, il-paragrafu 1, l-ittra (c)). 

13. Madankollu, il-Presidenza żiedet aktar salvagwardji mad-deroga permezz ta’ kjarifiki u 

rekwiżiti addizzjonali sabiex tillimita d-deroga għal dak li huwa proporzjonat fir-rigward tal-

għan imfittex. 

14. Il-kjarifiki jirrigwardaw il-miżuri ta’ kontroll fl-Artikolu 199c, paragrafu 1, ittra (c), u l-

kondizzjonijiet addizzjonali huma li l-Istat Membru kkonċernat irid jivverifika li l-qligħ stmat 

fil-konformità u l-ġbir tat-taxxa mistenni bħala riżultat tal-introduzzjoni tal-GRCM jegħlbu l-

piżijiet addizzjonali żejda mistennija fuq in-negozji u l-amministrazzjonijiet tat-taxxa b’mill-

inqas 25 % (Artikolu 199c, paragrafu 1, ittra (d)) u li n-negozji u l-amministrazzjonijiet tat-

taxxa mhux ser iġarrbu, bħala konsegwenza tal-introduzzjoni tal-GRCM, spejjeż li huma 

ogħla minn dawk imġarrba bħala riżultat tal-applikazzjoni ta’ miżuri oħra ta’ kontroll 

(Artikolu 199c, paragrafu 1, ittra (e)). 

15. Huwa importanti li wieħed jiftakar li dawn il-kondizzjonijiet kollha iridu jiġu ssodisfatti 

sabiex Stat Membru jkun f’pożizzjoni li jagħmel talba lill-Kummissjoni, qabel ma dan jista’ 

jitqies bħala eliġibbli biex tkun applikata deroga tal-GRCM.  

(3) Tħassir tad-deroga: ir-rwol tal-Kunsill u l-Kummissjoni 

16. Il-proposta tal-Kummissjoni pprevediet li, fil-każ ta’ impatt negattiv konsiderevoli fuq is-suq 

intern, il-Kummissjoni tista’ tħassar id-derogi kollha mogħtija minn qabel. L-għoti ta' din il-

possibbiltà lill-Kummissjoni qajjem xi tħassib f’xi Stati Membri. Għalhekk ġiet diskussa l-

kwistjoni tal-involviment tal-Kunsill minflok il-Kummissjoni fil-proċess tat-tħassir tad-

deroga. Il-maġġoranza tal-Istati Membri kienu tal-fehma li s-setgħat biex jiġu adottati u 

jitħassru d-derogi jenħtieġ li jibqgħu f’idejn il-Kunsill. 

17. Jekk ikun il-Kunsill li ser jiddeċiedi li jħassar id-deroga bil-mod tas-soltu, f’konformità mal-

prinċipju tal-unanimità, l-Istati Membri kollha, inkluż l-Istati Membri li japplikaw id-deroga, 

ikollhom jappoġġaw it-tħassir. Dan jista’ jwassal għal sitwazzjoni fejn ikun diffiċli ħafna li 

fil-prattika jinkiseb il-kunsens tal-Istati Membri li qed jibbenefikaw mid-deroga. 

18. Sabiex is-sistema kollha tkun fattibbli, il-Presidenza pproponiet proċedura ta’ unanimità 

inversa. Din il-proċedura tirrikjedi li jekk jintlaħaq grupp ta’ kriterji, il-Kummissjoni 

tippreżenta proposta li għandha l-għan tħassar deroga mogħtija lil Stat Membru wieħed. Din 

il-proposta tiġi adottata – u għalhekk titħassar id-deroga – sakemm il-Kunsill, fi żmien 30 

jum, ma jaqbilx unanimament li jirrifjuta l-proposta tal-Kummissjoni li titħassar (“unanimità 

inversa”) (Artikolu 199 c), paragrafu 5).  

19. Ma setax jintlaħaq qbil unanimu dwar din il-kwistjoni fil-livell tekniku billi xi wħud mill-

Istati Membri li huma favur il-GRCM argumentaw li, minkejja li d-deroga tkun ser tingħata 

għal ħames snin, l-użu ta' proċedura ta' tħassir tista’ twassal de facto biex titqassar id-durata 

tal-perijodu tad-deroga. F’dan l-isfond, huma ma jappoġġawx il-proċedura ta' vot ta' 

"unanimità inversa" bħala tali. Madankollu, il-Presidenza hija tal-opinjoni li t-tali soluzzjoni 

hija l-iktar adegwata sabiex jiġi żgurat funzjonament prattiku u legalment sod tad-deroga. 

 (4) Durata tad-deroga  

20. Il-proposta tipprevedi li d-deroga għandu jkollha durata ta' ħames snin (jiġifieri 

30 ta' Ġunju 2022). Xi Stati Membri esprimew it-tħassib li, minħabba bidliet amministrattivi 

li għandhom jiġu introdotti fil-leġislazzjonijiet nazzjonali u l-piż fuq in-negozji biex 

jimplimentaw is-sistema, dan il-perijodu ta’ żmien huwa qasir wisq. Delegazzjonijiet oħra 

ħasbu li, minħabba n-natura sperimentali tagħha, id-deroga jenħtieġ li tiġi limitata għal 

sentejn jew tliet snin jew, għall-inqas, ma ddumx aktar minn ħames snin. 

21. Fil-livell tekniku deher li kien hemm xi konverġenza lejn id-deroga b'durata ta' ħames snin. 

Madankollu, ma ntlaħaq ebda ftehim dwar id-dati tal-bidu u tat-tmiem, għaldaqstant il-

Presidenza ppreżentat id-dati fil-parentesi fl-Artikolu 199c, paragrafu 7 u l-Artikolu 2 sabiex 

il-Ministri jiddiskutu din il-kwistjoni. 

III. IT-TRIQ 'IL QUDDIEM 

22. F'dan l-isfond, il-Kumitat tar-Rappreżentanti Permanenti huwa mistieden jissuġġerixxi li l-

Kunsill, abbażi ta’ din in-nota, fil-laqgħa tiegħu li jmiss: 

– jiddiskuti l-kwistjonijiet imniżżlin fil-Parti II ta’ din in-nota u  

– jilħaq approċċ ġenerali dwar it-test ta' kompromess kif imniżżel fid-dok. 10041/17 

FISC 128. 

 


